ЛОЙИҲА
Ўзбекистон Республикаси Президенти

Фармони

Инсон ҳуқуқлари бўйича Ўзбекистон Республикасининг 
миллий стратегиясини тасдиқлаш тўғрисида
Сўнгги йилларда инсон ҳуқуқларини ҳимоя қилишнинг қонунчилик ва ташкилий-ҳуқуқий базасини мустаҳкамлаш, инсон ҳуқуқлари соҳасида халқаро стандартларни имплементация қилиш ва халқаро мажбуриятларни бажариш, шунингдек, инсон ҳуқуқларини ҳимоя қилиш масалалари бўйича халқаро ташкилотлар билан ҳамкорликни фаоллаштиришга доир тизимли ишлар олиб борилмоқда.

Миллий қонунчиликни инсон ҳуқуқлари ва эркинликлари соҳасидаги халқаро-ҳуқуқий стандартлар билан уйғунлаштириш бўйича муҳим чора-тадбирлар қабул қилинди. Сўнгги 3 йил ичида фуқароларнинг шахсий, сиёсий, иқтисодий, ижтимоий ва маданий ҳуқуқлари ва эркинликларини амалга ошириш учун мустаҳкам қонунчилик базасини яратишга қаратилган 5000 дан ортиқ норматив-ҳуқуқий ҳужжатлар, шу жумладан 4 та янги кодекс, 186 та қонун, 1209 та Ўзбекистон Республикаси Президенти фармон ва қарорлари қабул қилинди.

Шу билан бирга, инсон ҳуқуқлари соҳасида узоқ муддатли стратегиянинг мавжуд эмаслиги ушбу соҳада давлат сиёсатининг самарали амалга оширилиши, инсон ҳуқуқлари ва эркинликларига ҳурмат муносабати шаклланиши, мамлакатнинг халқаро майдондаги обрўсини янада ошириш, шу жумладан, Ўзбекистон Республикасининг иқтисодий ва сиёсий-ҳуқуқий рейтинглар ва индекслардаги мавқеини яхшилашга тўсқинлик қилмоқда.

Инсон ҳуқуқлари ва эркинликларини ҳимоя қилишнинг самарали механизмини яратиш, инсон ҳуқуқлари маданиятини шакллантриш бўйича амалга оширилаётган чора-тадбирлар самарадорлигини ошириш, шунингдек, 2017-2021 йилларда Ўзбекистон Республикасини ривожлантиришнинг бешта устувор йўналишлари бўйича Ҳаракатлар стратегиясини ижро этиш мақсадида:

1. Инсон ҳуқуқлари бўйича Ўзбекистон Республикасининг миллий стратегияси (кейинги ўринларда Стратегия) 1-иловага мувофиқ;

Инсон ҳуқуқлари бўйича Ўзбекистон Республикасининг миллий стратегиясини амалга ошириш бўйича “Йўл харитаси” 2-иловага мувофиқ тасдиқлансин.
Белгилаб қўйилсинки, вазирликлар ва идоралар раҳбарлари Стратегияда назарда тутилган тадбирларнинг ўз вақтида, тўлиқ ва сифатли бажарилиши учун шахсан жавобгардирлар.

2. Инсон ҳуқуқлари бўйича Ўзбекистон Республикасининг миллий стратегиясини амалга ошириш бўйича Комиссия (кейинги ўринларда - Комиссия) таркиби иловага мувофиқ тасдиқлансин.
Комиссия:

Стратегиянинг тўлиқ, ўз вақтида ва сифатли бажарилишини ташкил этсин;

Стратегия ва "Йўл харитаси"ни амалга оширишга қаратилган норматив-ҳуқуқий ҳужжатлар лойиҳаларини сифатли ва ўз вақтида тайёрлашни, шунингдек белгиланган тартибда киритилишини таъминласин;

Стратегия ва "Йўл харитаси"ни самарали амалга оширишда фуқаролик жамияти институтлари, илмий доиралар вакиллари, хорижий экспертларни кенг жалб қилсин;

ҳар чоракда Стратегияни амалга ошириш бўйича амалга оширилган ишлар тўғрисида Ўзбекистон Республикаси Президенти Администрациясига ахборот киритсин.

Инсон ҳуқуқлари бўйича Ўзбекистон Республикаси Миллий маркази (кейинги ўринларда – Марказ) Комиссиянинг ишчи органи этиб белгилансин.

3. Ўзбекистон Республикаси Олий Мажлиси палаталарига қуйидагилар тавсия этилсин:

Стратегиянинг ўз вақтида ва самарали амалга оширилиши устидан парламент ва жамоатчилик назоратини ўрнатиш;

ҳар чоракда Сенат, Қонунчилик палатаси ҳамда тегишли равишда Қорақалпоғистон Республикаси Жўқорғи Кенгеси ва халқ депутатлари вилоятлар ва Тошкент шаҳар Кенгашлари мажлисларида вазирлик ва идоралар, шунингдек Қорақалпоғистон Республикаси Вазирлар Кенгаши ва вилоятлар ва Тошкент шаҳар ҳокимларининг бажарилган ишлар тўғрисидаги ҳисоботларини эшитиш;

давлат органлари ва мансабдор шахсларнинг инсон ҳуқуқлари соҳасидаги фаолияти устидан парламент назоратини амалга оширувчи Инсон ҳуқуқлари соҳасида халқаро мажбуриятларга риоя қилиш бўйича парламент комисссиясини тузиш.
4. Марказнинг қуйидаги таклифлари маъқуллансин:
олий таълим муассасалари ҳамда кадрларни, шу жумладан судьялар ва ҳуқуқни муҳофаза қилиш органлари ходимларини қайта тайёрлаш ва малакасини ошириш ўқув марказларида, шунингдек умумтаълим муассасалари, академик лицей ва коллежларда “Инсон ҳуқуқлари” ўқув курсини жорий этиш; 

инсон ҳуқуқларини ҳимоя қилиш ва инсон ҳуқуқлари маданиятини ошириш соҳасидаги хизматлар учун ҳар йили Халқаро инсон ҳуқуқлари кунида тақдим қилинадиган “Инсон ҳуқуқлари ҳимояси учун” Миллий мукофотини таъсис этиш; 

2020 йилда Инсон ҳуқуқлари бўйича Самарқанд форумини юқори ташкилий даражада ўтказиш. 
5. Ўзбекистон Республикаси Вазирлар Маҳкамаси икки ой муддатда ҳар йили тақдим қилинадиган “Инсон ҳуқуқлари ҳимояси учун” Миллий мукофоти тўғрисидаги низомни тасдиқлаш ҳақидаги Ҳукумат қарорини қабул қилсин.

6. Ўзбекистон Республикаси Халқ таълими вазирлиги, Олий ва ўрта махсус таълим вазирлиги, Судьялар олий кенгаши, Бош прокуратура, Мудофаа вазирлиги, Адлия вазирлиги, Ички ишлар вазирлиги Марказ билан биргаликда: 
2020/2021 ўқув йилидан бошлаб “Инсон ҳуқуқлари” ўқув курслари ва ўқув машғулотлари учун ўқув материалларини тайёрлашни ва уларни ўқув жараёнига жорий этишни ташкил қилсин;

олий таълим муассасалари, институтлар ва кадрларни, шу жумладан судьялар ва ҳуқуқни муҳофаза қилиш органлари ходимларини қайта тайёрлаш ва малакасини ошириш марказларида ихтисослашган “Инсон ҳуқуқлари” кафедраларини очиш чораларини кўрсин.

7. Ўзбекистон Республикаси Инновацион ривожланиш вазирлиги давлат илмий-техник дастурлари доирасида амалий илмий-техник лойиҳалар ва инновациявий ишланмалар танловида инсон ҳуқуқларини рағбатлантириш, унга риоя қилиш ва уни ҳимоя қилиш масалалари бўйича илмий-амалий тадқиқотлар мавзуларини доимий равишда эълон қилиб борсин.

8. Белгилаб қўйилсинки, давлат бошқарув органлари нодавлат нотижорат ташкилотлари, илмий-тадқиқот ва таҳлилий муассасалар ўртасида инсон ҳуқуқларига риоя қилиш ва уларни ҳимоя қилиш билан боғлиқ лойиҳаларни амалга ошириш учун бюджетдан ташқари маблағлар ҳисобидан белгиланган тартибда давлат ижтимоий буюртмаларини жойлаштириши мумкин.

9. Ўзбекистон Республикаси Президенти Администрацияси ҳузуридаги Ахборот ва оммавий коммуникациялар агентлиги, Ўзбекистон Миллий ахборот агентлиги, Ўзбекистон Миллий телерадиокомпанияси Марказ билан биргаликда Стратегиянинг мазмун-моҳиятини, шунингдек ушбу Қарорнинг мақсад ва вазифаларини оммавий ахборот воситаларида кенг ёритилишини таъминласин.

10. Мазкур Фармоннинг ижросини назорат қилиш *** зиммасига юклансин.
    Ўзбекистон Республикасининг
          Президенти                          

